Episode 13 - Mga Buhat 6:8-15
Mga Espirituhanong Mga Gasa
+ Gidakop Si Esteban

Dalikyat

= Mga igsoon, daghan na ang atong nahibaw-an sa atong pagtuon sa Mga Buhat, mahitungod sa
kinabuhi sa unang mga naluwas sa Jerusalem. Ug nakatuon kita mahitungod sa mga espirituhanong
mga hiyas nga gihatag sa Dios ngadto kanila, ug ang kada magtutuo, gahatagan sa Dios ug mga
espirituhanong mga gasa o ilhanan sa Espiritu.
-+ Gihatagan silang Pedro sa gasa aron makasulti sila sa laing pinulongan. Ganganlan usab kining
gasa ug gasa sa pagsulti ug mga dila.

-+ Gihatagan usab ang mga apostoles sa gasa sa pag-ayo sa mga masakiton. Sa ato pa, makaayo sila
sa mga sakit ug mga dipekto sa lawas.

-+ Gihatagan usab ang uban sa gasa sa paghimo ug mga milagro.

-+ Ang ubang mga magtutuo sa Jerusalem, gihatagan sila ug gasa sa paghatag. Hinuon, tanan sila
nagtinabangay bahin sa ilang panginahanglan, apan ang uban kanila, mas dako ang ilang nakahatag
kay naa man kanila ang gasa sa paghatag.

-+ Ang gasa sa pagwali sa mensahe sa Dios, nakita usab nato didto sa Jerusalem, kay daghan kanila
ang nagwaliha, ilabi na ang mga apostoles.

-+ Ang uban nga mga magtutuo, gihatagan sa gasa sa kaalam, aron makabuhat sila sa mga trabaho

sama pananglitan sa pag-alagad diha sa iglesia o sa paglid ug mga awit nga espirituhanon
atubangan sa iglesia.

-+ Ang uban nga mga magtutuo, gihatagan ug gasa sa pagtuo, busa dako ang ilang pagtuo kang
Cristo ug misalig sila kaniya alang sa mga dakong mga butang. Hinuon, kitang tanan nga mga anak

sa Dios mituo kang Jesus, apan naay uban nga gigasahan sa espesyal nga pagtuo alang sa mga
dagkong mga trabaho.

-+ Ug naa pa kitay uban nga mahibaw-an nga mga espirituhanon nga mga gasa pinaagi sa atong
pagtuon sa Mga Buhat ug sa ubang bahin sa pulong sa Ginoo.

Efeso 5:19-20

19 Pagsinultihay kamo ginamit ang mga salmo ug mga alawiton ug mga awit nga
espirituhanon, mag-awit ug magtugtog nga magdayeg sa Ginoo uban sa bug-os ninyong
kasingkasing. 20 Sa tanang higayon magpasalamat kamo ngadto sa Dios nga Amahan
tungod sa tanang mga butang, diha sa ngalan sa atong Ginoong Jesu-Cristo.

Colosas 3:16-17

16 Ang pulong ni Cristo papuy-a nga madagayaon gayod diha kaninyo, magtudlo ug
magtambag kamo sa usa ug usa pinaagi sa tanang kaalam, ug mag-awit kamo ug mga salmo
ug mga alawiton ug mga awit nga espirituhanon uban ang pagkamapasalamaton diha sa
inyong mga kasingkasing ngadto sa Dios. 17 Ug bisan unsay inyong buhaton, sa pulong o sa

buhat, buhata ang tanan sa ngalan sa Ginoong Jesus, uban sa pagpasalamat ngadto sa Dios
nga Amahan pinaagi kaniya.




= Ang paglid sa mga awit nga espirituhanon sa atubangan sa iglesia, usa sa espirituhanon nga mga
gasa nga gaihatag sa Ginoo ngadto sa uban niyang mga anak. Ug ang maayo nga maglid sa mga awit,
sama sa maayo nga magdadaro.
-+ Ngano kahang mahisama sa magdadaro? Kay gaandamon sa magdadaro ang yuta aron andam sa
pagdawat ug pagpatubo sa mga binhi. Ug ang maayo nga maglid sa mga awit, gaandam usab sa
kasingkasing sa mga tawo, aron andam sa pagdawat sa balaang pulong sa Ginoo.

-+ Tanan kitang mga magtutuo makadayeg pinaagi sa pagkanta, ug kinahanglan nga magdayeg kita.
Apan naay mga igsoon nga klaro kaayo nga gigasahan sa Dios sa hiyas nga makadala sa atubangan
sa tibuok grupo, ug ila kitang matudloan sa pagkanta ug sa pagdayeg sa atong Ginoo, uban sa mga
gatugtog sa mga instrumento, ug uban sa mga pakpak ug sa gibayaw nga mga kamot.

-+ Busa kon ikaw, usa nga gigasahan sa Dios ug hiyas sa paglid ug mga awit sa pagdayeg, ayaw
ipakawalay bili ang imong gasa. Paningkamot sa pagtubo adtong imong gasa ug paghanas niini.
Gamita kining imong gasa sa pagdala sa imong mga igsoon sa pagdayeg sa Ginoo. Magtuon ka,
kamong mga worship liders, ug kamong mga magtutogtog sa mga instrumento, aron
makapanalangin kamo sa tanan ninyong mga igsoon, isip halad ninyo diha kang Ginoo.

= Mga igsoon, mahitungod sa mga espirituhanong mga gasa, ang matag usa kanato aduna kitay
espirituhanong gasa, ug basin dili usa lamang ka gasa kay basin daghan. Busa kon unsa ang imong
mga gasa, gamita kini sila alang sa katuyoan niini sa Ginoo, nga mao ang pagpalig-on ug pagsangkap
sa iyang iglesia pinaagi kanimo.

Balikon

=> Balikon sa nato ang atong nahibaw-an sa miaging mga episode sa Mga Buhat.
-+ Nahibaw-an nato nga ang mga paglutos normal ra alang sa iglesia ug alang sa mga magtutuo
nga gasunod kang Jesus.
-+ Ayaw katingala o kalibog kon ikaw lutoson tungod sa imong pagsunod kang Jesus, isipa hinuon
nga dakong prebilihiyo nga makaantos ka tungod sa iyang ngalan.
-+ Ug kon lutoson kita, dili kita mobalos o magkasuko, magdayeg hinuon kita kang Jesus ug
magmalipayon.
-+ Nahibaw-an usab nato nga sigi gababag silang Satanas sa mga tawo gikan sa kaluwasan, ug
galipaton nila ang mga tawo sa daghang mga diosdios, aron unta dili nila matultolan ang Dios.
-+ Ug kon maluwas ang tawo, lahi na sad ang tuyo nilang Satanas nga mao ang paghimo kanatong
mga huyang sa pagtuo, aron dili kita magamit sa Ginoo, ug aron dili mokaylap ang kaluwasan
pinaagi sa atong mga kinabuhi ug pinaagi sa atong mga iglesia.
-+ Ang usa nga gaitintal ni Satanas kanatong mga naluwas, mao ang atong ginaampoan sa una. Sa
tinago nga paagi, gapaonan kita nila ug mga trabaho, kuwarta, mga programa, mga offer, bisan unsa
na lang, basta lang nga makabalik kita sa atong giampoan sa una, ug madalahig kita sa pang-Satanas
nga trabaho.
-+ Busa kon kita, matuod nga magtutuo kang Jesus ug seryoso kita sa atong pagsunod kaniya,
kinahanglan mag-alert kita. Kinahanglan nga maalamon kita. Ayaw paguyod balik sa imong
giampoan sa una, bahala gani kon dili ka maka-kuwarta o dili ka makaapil sa grupo nga naay
gaipanghatag. Maayo kon atong likayan ang bisan anino o baho ra sa atong giampoan sa una.
-» Maalamon silang Satanas ug anam-anamon kita niya ipatipas gikan sa Dios kon iyang mahimo.



=> Nakatuon usab kita sa miaging episode mahitungod sa mga alagad sa iglesia: mga diyakono ug
mga diyakona. Mga importante kaayo ang ilang trabaho ug katungdanan diha sa iglesia. Ug naay mga
kalidad nga gitudlo sa Dios, nga kinahanglan makita diha sa ilang mga kinabubhi, ayha sila pandongan
ug isalig sa trabaho pagka-diyakono o diyakona.

-+ Ang unang mga diyakono diha sa Biblia, mao ang pito kabuok nga mga lalaki nga gipili sa mga
naluwas sa Jerusalem, ug didto kanila gipiyal ang trabaho pag-atiman sa kuwarta ug mga ubang
butang sa iglesia, para ang mga apostoles, maka-focus ra sa pagtudlo sa pulong sa Dios ug sa pag-
ampo.

-+ Mopadayon na kita diha sa sunod natong gatun-an sa libro nga Mga Buhat.

Ang Pagdakop Kang Esteban

Mga Buhat 6:5-10

5 Ug ang ilang gisulti nakapahimuot sa tibuok pundok sa katawhan. Ug ilang gipili sila si
Esteban, usa ka tawo nga puno sa pagtuo ug sa Espiritu Santo, ug si Felipe, si Procoro, si
Nicanor, si Timon, si Parmenas ug si Nicolas nga usa ka kinabig nga taga-Antioquia. s
Gipaatubang sila sa mga apostoles, ug human makaampo, gipandongan sila nila sa ilang
mga kamot. 7 Ug ang pulong sa Dios mikaylap ug ang gidaghanon sa mga tinun-an sa
Jerusalem mitubo pag-ayo ug daghan kaayo sa mga pari ang nagmatinud-anon sa pagtuo.

8 Unya si Esteban, nga puno sa grasya ug gahom, naghimo ug dagkong mga kahibulongan
ug mga ilhanan diha sa katawhan. 9 Ug ang ubang mga sakop sa sinagoga sa mga Gawasnon
(sumala sa gitawag niini), mga taga-Cirene, ug mga taga-Alejandria, ug ang mga gikan sa
Cilicia ug sa Asia, nanindog ug nakiglantugi kang Esteban. 10 Apan wala sila makasugakod sa
kaalam ug sa Espiritu nga pinaagi niini siya misulti.

= Dinhi nga mga bersikulo, atong nabasa nga si diyakono Esteban, gihatagan sa Dios ug gahom ug
nakahimo siya ug dagkong mga kahibulongan. Klaro nga didto kang Esteban ang gasa sa mga

milagro.
-+ Sa ato pa, dili ang mga apostoles lamang ang nakahimo ug mga milagro kay si Esteban, nakahimo
usab ug mga milagro. Ug naa pay uban nga mahibaw-an nato nga gigasahan pud sa gasa sa mga
milagro.
-+ Ug susama sa ato nang nakita nga gakahitabo sa gasunod kang Jesus, naay mga paglutos nga
miabot kang Esteban. Ug ang milutos kaniya, mga tawo nga sakop sa sinagoga sa mga Gawasnon,
ug naa pa silay kauban nga mga Judio nga taga-Cirene, taga-Alejandria, ug gikan sa Cilicia ug sa
Asia. Ug kining mga tawhana, misukol kang Esteban ug nakiglantugi kaniya.

= Kinsa kaha kining mga tawhana nga gikan sa sinagoga sa mga Gawasnon?
-+ Mga binihag sa una ang ilang mga ginikanan ug mga apohan ug gidala sila paingon sa mga
nasod sa gawas sa Israel. Ug tungod kay mga ulipon kini nga mga Judio, gipugos sila sa paggamit sa
mga pinulongan sa mga nasod nga nakabihag kanila. Unya nanganak kining mga Judio didto sa mga
kanasoran nga nadalhan kanila, ug wala nila tudloi ang ilang mga anak sa pinulongan sa mga Judio,
kay mao nay ilang gagamiton ang mga pinulongan sa mga nasod nga nagbihag kanila.
-+ Ug sa paglabay na sa daghang katuigan, gihatagan kining mga binihag ug kagawasan, apil usab
ang ilang mga anak, ug pag-uli nila sa Israel, ginganlan sila nga “Mga Gawasnon”.
-+ Ug nagpabarog sila ug kaugalingon nilang grupo ug kaugalingon nilang mga sinagoga, busa ang
ilang mga sinagoga, gatawgon nga “sinagoga sa mga Gawasnon". Didto ra sila nagpundok kay dili
sila makaapil sa mga lumad nga Judio kay lahi sila ug pinulongan.

-+ Mao kini nga grupo ang nakiglantugi kang Esteban, apan wala sila makasugakod sa kaalam ug sa
Espiritu nga pinaagi niini nakigsulti kanila si Esteban.
-+ Unsa kaha ang ilang buhaton karon nga wala nila kapildi si Esteban sa lantugi?

Mga Buhat 6:11-15
1 Unya sa tago ilang gihulhogan ang mga tawo nga nag-ingon, “Kami nakadungog kaniya
nga nagsulti ug mga mapasipalahong pulong batok kang Moises ug sa Dios.”

121lang gipagubot ang mga tawo ug ang kadagkoan ug ang mga eskriba, ug sila miduol
kaniya ug gidakop siya ug gidala ngadto sa atubangan sa Sanhedrin. 13 Ug ilang gipaatubang
ang mga bakakong saksi nga nag-ingon, “Kining tawhana wala mohunong sa pagsulti ug
mga pulong batok niining balaang dapit ug sa balaod, 14 kay kami nakadungog kaniya nga
nag-ingon nga si Jesus nga Nazaretnon maglumpag niining dapita ug mag-usab sa mga
pamatasan nga gibilin kanato ni Moises.” 15 Ug ang tanang naglingkod sa Sanhedrin, sa
pagtutok nila kaniya, nakakita nga ang iyang nawong sama sa nawong sa anghel.

= Ang ilang gibuhat, gihulhogan nila ug tago ang mga tawo nga nag-ingon nga misulti kuno si
Esteban ug mga mapasipalahong pulong batok kang Moises ug sa Dios. Ug pinaagi niini, gipagubot
nila ang mga tawo, ang mga eskriba ug ang mga kadagkoan, ug ilang gidakop si Esteban ug gidala
ngadto sa atubangan sa Sanhedrin. Ug naa pa silay gipaatubang nga mga bakakong saksi, ug ang
giisyu niining mga bakakong saksi kang Esteban atubangan sa Sanhedrin, mao kini:
-+ Sige kuno gasulti si Esteban ug daotan batok sa balaan nga dapit, nga sa ato pa batok sa Templo,
ug sigi kuno usab gasulti ug daotan batok sa balaod, nga sa ato pa, ang balaod ni Moises.
-+ Ug miingon pa ang bakakon nga saksi nga misulti kuno si Esteban nga lumpagon ni Jesus ang
Templo ug mag-usab sa mga pamatasan nga gibilin kanila ni Moises.
-+ Ug sa dihang madungog na sa tanang galingkod sa Sanhedrin kining mga sumbong sa mga
bakakon nga saksi, silang tanan mitutok kang Esteban, ug ang iyang nawong, ilang nakita nga sama
sa nawong sa anghel.
-+ Sa ato pa mga igsoon, mao kadto ang nahitabo kang Esteban, ug diha na siya sa atubangan sa
Senado sa mga Judio nga mao ang Sanhedrin. Unsa kaha ang sunod nga mahitabo? Atong
mahibaw-an sa sunod nga episode.

Homework:

= Palihog mga igsoon, basaha ang Mga Buhat 7:1-60, ug hisguti kini uban sa tibuok ninyong
panimalay.



